Nafarroako Parlamentuko Mahaiak, 2009ko abenduaren 21ean eginiko bilkuran, erabaki zuen Comptos Ganberak egindako Nafarroako Orkestra Sinfonikoari buruzko fiskalizazio txostena, argitara dadila agintzea. Iruñean, 2009ko abenduaren 21ean. Lehendakaria: 

(Oharra: Aipatutako eranskinak foru parlamentarien esku daude Legebiltzarreko Zerbitzu Orokorretako bulegoetan eta honako web helbidean: www.cfnavarra.es/camara.comptos).
Laburpen exekutiboa
Nafarroako Comptos Ganberak Pablo Sarasate Fundazioaren kontuen fiskalizazioa egin du, Nafarroako Parlamentuak eskatuta.
Fundazio hori Nafarroako Gobernuak eta Santa Zezilia kontzertu-sozietateak eratu zuten, eta bere helburu nagusia da Nafarroako Orkestra Sinfonikoaren kudeaketaz arduratzea.
2008an zehar, fundazioak 62 pertsona (horietatik 51 ziren musikariak) izan zituen langile gisa, eskaini zituen 113 emanaldietarako. Gainera, 539 kontratu egin zizkien 382 pertsonari, guztira 3.041 eguneko iraupena egiten dutenak. Horien helburua ziren osagarri-lanak, errefortzuak eta ordezpenak. Langileriari buruzko aipamena bukatzeko, 116 kontratazio egin ziren, zuzendari, bakarlari eta concertinoenak. 

Fundazioak kanpoko profesional batek eginiko auditoria bat dauka, eta bertan iritziaren salbuespen bat adierazten da, 363.559,21 euroko zenbatekoa egiten duten funts bereki negatiboak egoteagatik.
Dirusarrera nagusiak Nafarroako Gobernuak eta Iruñeko Udalak eginiko ekarpenak dira, 5 milioi euro egiten dituztenak, eta horiek urteko dirusarreren ehuneko 79 egiten dute.
Nafarroako Comptos Ganberak honakoa gomendatzen du:
* Fundazioaren ondare-egoera onbideratzea
* Aztertzea ea komeni den Nafarroako Gobernuak parte hartzea ondare negatiboa duen fundazio pribatu batean, zeina, de facto, dirulaguntzaren bitartez kontrola baitezake; partaidetzarekin, nolabaiteko izaera publikoa ematen dio. 

I. Sarrera
Nafarroako Parlamentuko Eledunen Batzarrak, 2008ko maiatzaren 19an egindako bilkuran, ondoko erabaki hau hartu zuen, besteak beste:
“Ikusirik Izquierda Unida de Navarra-Nafarroako Ezker Batua foru parlamentarien elkarteak aurkezturiko idazkia, Comptos Ganberak Nafarroako Orkestra Sinfonikoa sozietatearen kontuei buruz fiskalizazio-txostena egin dezan eskatzekoa, honakoa erabaki da: aipaturiko txostena egin dadin eskatzea”.
Nafarroako Orkestra Sinfonikoa ez da entitate juridiko bat, baizik eta, egiazki, Pablo Sarasate Fundazioaren menpeko orkestrak bere emanaldietan erabiltzen duen izen komertziala da. Fundazio hori 1997an eratu zen.
Pablo Sarasate fundazioa osatzen dute Nafarroako Gobernuak eta Santa Zezilia kontzertu-sozietateak, Nafarroako Foru Zuzenbide Zibilari buruzko Konpilazioko 44. legeak eta hurrengoek xedatuaren babesean.
Fundazioak gaitasun juridiko osoa dauka, eta hauexek dira bere helburuak: Nafarroako konpositore eta interpreteen obra sustatzea; Nafarroako musika-ondarea ikertu, zaindu eta ezagutaraztea; ikastetxeekin lankidetzan aritzea, bereziki musikaren arlokoekin; eta kontzertuak, errezitalak, hitzaldiak eta Nafarroako herritarren musika-kulturaren maila jasotzen laguntzen duten bestelako jarduerak sustatzea.
Bere helburuak betetzeko, fundazioak Santa Zezilia kontzertu-sozietatearen musika-jarduerak sustatuko ditu (sozietatea Pablo Sarasate orkestraren titularra da), bai eta horrelako jarduerekin bat egin ahal duten musika-elkarte guztienak ere.
Patronatua honakoek osatzen dute: Nafarroako Gobernuak izendaturiko hiru ordezkarik, Santa Zezilia kontzertu-sozietateak hautaturiko beste hiru ordezkarik, musikaren arloan muntadun diren Nafarroako bi pertsona ospetsuk, bata Santa Zezilia kontzertu-sozietateak hautatua eta bestea Nafarroako Gobernuak, eta Iruñeko Udalak hautaturiko beste ordezkari batek.
Hasierako ekarpena egin zuten Nafarroako Gobernuak, eskudirutan bi milioi pezeta helaraziz, eta Santa Zezilia kontzertu-sozietateak, zeinak 24.252.709 pezetan balioetsiriko ekarpena egin baitzuen, bere ondarea osatzen zuten musika-artxiboa eta musika-tresnak entregatuz.
Urtero, Pablo Sarasate fundazioaren auditoria bat egiten da, inoren menpekoa ez den kanpoko profesional batek prestatua.
Fiskalizazioa auditore batek egin du, eta, era berean, Nafarroako Comptos Ganberaren zerbitzu juridikoen, informatikoen eta administratiboen laguntza bideratu da.
Txostenak bost atal ditu, sarrera hau barne. Bigarrenean, orkestraren funtzionamenduaren deskribapen labur bat egiten da; hirugarren eta laugarrenetan, lanaren helburuaren eta norainokoaren berri ematen da, eta bosgarrenean aurkezten dira gure jardunetik eratortzen diren ondorioztapen eta gomendio nagusiak. Gainera, fundazioari buruz kanpoko profesional batek eginiko auditoria biltzen duen eranskin bat aurkezten da.
Eskerrak ematen dizkiegu Pablo Sarasate fundazioko kideei, bai eta fundazioko auditoreari ere, lan hau egin ahal izateko eman duten laguntzarengatik.
II. Orkestraren funtzionamendua

2008an, orkestra sinfonikoak 113 emanaldi eskaini zituen, 38 egitarau ezberdinetakoak. Egitarau horien artean nagusiki honako hauek aipatu behar dira: ziklo-kontzertuak, eskoletakoak, disko-grabazioak eta kontzertu bereziak edo akonpainamenduak.

Horretarako, orkestrak 51 profesorez osatutako plantilla zeukan 2008an, hari-instrumentuen, zurezko eta metalezko haize-instrumentuen eta perkusio-instrumentuen ataletan banatuak. Horrez gain, concertino-postua bete ohi da, orkestretan gero eta maizago egiten den bezala, programaz programako kontratazioaren bitartez; horrek orkestrari modua ematen dio mailarik altueneko concertino ezberdinekin aritzeko, zeinak beste orkestra garrantzitsu batzuekin ere lanean jarduten baitira. 

Kontzertu bakoitzean, beharrezkoa gertatzen da orkestrako plantilla osatzea kasuan kasuko kontzerturako berariaz kontrataturiko musikariekin, arrazoi ezberdinengatik 
· Postu hutsak betetzeagatik. 

· Baja, baimen edo bestelako motibo bat tarteko, bertaratu ez diren plantillako musikariak ordezteagatik.
· Obra zehatz bat jotzeko ohiko plantillakoez gain behar diren musikariak lortzeagatik (obra ezberdinetarako behar den musikari kopurua oso aldakorra da, eta kasu zehatz batzuetan, guztira 80-85 musikari baino gehiagokoa izatera irits daiteke).
Programa zehatz baterako kontratatu ohi diren musikari horiei orokorrean “errefortzu-musikari” deritze, eta haien artean hiru mota ezberdinetakoak bereiz ditzakegu:
· Bakarlari bereziak, hari- eta haize-ataletakoak. Zuzendari artistikoak estrategikotzat hartzen dituen eta maila altua eskatzen duten postuetan diharduten musikari osagarriak dira. Oro har, plantillako postu hutsetako batzuk betetzen dituzte. Gehienak beren kasako profesionalak dira, aldez aurretik finkaturiko ordainsari batzuekin lan egiten dutenak; hau da, kontzertuetako zuzendariek eta bakarlariek dituzten modu eta kontratazio-baldintzen oso antzekoekin.
· Plantillaren osagarriak. Musikari hauek bestelako lanpostu hutsak, bajak, baimenak eta abar betetzen dituzte.
· Errefortzuak. Musikari hauek berariaz kontratatuak dira orkestraren ohiko plantilla handitzea beharrezkoa denean obra jakin batzuk interpretatu ahal izateko.
Orkestraren arduradunek adierazi digutenez, azken urteotan sistema horri jarraituz egindako kontratuen kopurua honako hau da:
	Urtea
	Kontratuak

	2006
	376

	2007
	524

	2008
	539

	2009 (irailera arte)
	304


Kontrataturiko pertsonen kopurua txikiagoa da eginiko kontratuena baino; izan ere, batzuetan, errepikatu egiten dira, entseguak asteetan zehar elkarren artetik bereiztearen ondoriozko etenengatik edo elkarren segidakoak ez diren egun lokabeetarako kontratuak izateagatik.
Bestelako kontua dira zuzendari gonbidatuen eta kontzertu-bakarlarien (instrumentu-jotzaileen eta kantarien) kontratazioak. Orkestrako zuzendari artistikoari dagozkio horri buruzko proposamena eta azken erabakia, betiere fundazioaren patronatuak ezarritako gidalerroei jarraituz, zeinak halaber urtero behin betiko programazioa onesten baitu. Artista horien kontratazioa, ia kasu guztietan, beren agenteen bitartez egin ohi da (artistek berek hala exijituta eta sektoreko ohiko praktikaren ildotik), eta Gizarte Segurantzako artisten araubideari lotutako kontratuak kasu bakanen batean baizik ez dira egiten. Ordainsari eta baldintzei dagokienez, izugarrizko aldeak egon ohi dira. 

III. Helburua.
Nafarroako Comptos Ganbera arautzen duen abenduaren 20ko 19/1984 Foru Legearen arabera, eta Parlamentuaren eskaera kontuan harturik, Pablo Sarasate Fundazioaren (Nafarroako Orkestra Sinfonikoa) kontuen fiskalizazioa egin dugu, honakoa egiaztatzeko:
· Prestaturiko kontuek fundazioaren egoeraren berri adierazgarria ematen duten.
· Eginiko kudeaketaren alderdi nagusiak.
IV. Norainokoa
Finkaturiko helburua kontuan harturik, gure lanak honakoak hartu ditu zeregin nagusi:
· Fundazioaren egoera orokorra berrikustea eta 2008ko auditoria berrikusteko baimena eskatzea.
· Auditoria aztertzea, eginiko lana kanpoko auditorearekin egiaztatuz.
· Kanpoko auditorian aurkezten den informazioa zabaltzeko komenigarritzat jotzen ditugun alderdiak berrikustea.
Lana egin da sektore publikoaren auditoriari dagokionez Espainiako Estatuko Kanpo Kontroleko Organo Publikoen Koordinazio Batzordeak onetsiriko eta Comptos Ganbera honek bere fiskalizazio-eskuliburuan garaturiko printzipioei eta arauei jarraituz.
V. Ondorio orokorrak eta gomendioak
Epigrafe honetan aurkezten ditugu Nafarroako Comptos Ganberak kanpoko auditoria aztertu ondoren eta eginiko lanaren emaitza gisa iritsitako ondorioztapenak.
Honakoak dira eginiko jardueraren datu laburtuak:
	Balantzea

	Aktiboa
	Pasiboa

	Ibilgetu materiala
	290.995,05
	Funts berekiak
	-363.559,21

	Inbertsioak 
	6.642,73
	Epe laburreko zorrak
	370.946,57

	Zordunak
	620.662,66
	Hartzekodunak
	616.091,73

	Inbertsio finantzarioak
	8.298,41
	Aldizkatzeak
	310.585,50

	Aldizkatzeak
	6.019,05
	
	

	Eskudirua
	1.205,32
	
	

	Guztira
	934.064,58
	Guztira
	934.064,59


	Emaitza-kontua.

	Gastuak
	Dirusarrerak

	Hornidurak
	1.139.931,12
	Babesleak
	248.100,06

	Langileria
	3.634.512,52
	Dirulaguntzak.
	5.063.582,05

	Kanpo-zerbitzuak
	1.528.674,72
	Dirusarrera arruntak
	1.062.054,31

	Bestelakoak
	65.390,54
	Bestelakoak
	27.282,14

	Finantzarioak
	21.514,57
	
	

	Etekina
	10.995,09
	
	

	Guztira
	6.401.018,56
	Guztira
	6.401.018,56


2008an, kontuak aurkeztu ziren kontabilitate-plan orokor berriari jarraituz.
Eginiko kanpo-auditoretzak azken urte hauetan aldeko iritzia agertzen du, salbuespen batekin, zeina honela adierazi baitzen idatziz 2008an:
“Fundazioaren 2008ko abenduaren 31ko egoera finantzarioak (363.559,21 euroko funts bereki negatiboak) zalantza iradokitzen du sozietatearen iraupenari eta urteko kontuetan agertzen diren zenbatekoetan bere aktiboak errealizatu eta pasiboak likidatzeko daukan gaitasunari buruz. Kontu horiek sozietatearen administratzaileek prestatu dituzte, jarduera horrek segituko duelako ustean eta egoera hau behin-behinekoa delakoan, fundazioak bizi duen une ona eta dituen aurreikuspen bikainak bertan jaso gabe”.

Jasotako dirulaguntzak hauexek dira:
	Iruñeko Udala
	203.190 €

	Nafarroako Gobernua 
	4.860.392 €

	Guztira
	5.063.582 €


Dirusarrera arruntek guztizkoaren ehuneko 17 egiten dute, eta honakoak kobratzeari dagozkio: sarrerak, abonamenduak eta kontzertuen ordainsariak.
Baimen egokien ondoren, Comptos Ganberak egiaztatu egin du eginiko auditoretza-lana, eta lan horretatik ateratako ondorioztapenei atxikitzen zaie.
Auditoretzaren osagarri gisa, Comptos Ganberak honako puntu hauek zehaztu nahi ditu:
· Langileria-gastuak:
Langileria-gastuetan jasotakoak dira beren zerbitzuak Pablo Sarasate Fundazioari ematen dizkioten pertsonen ordainsarienak eta gizarte-segurantzarenak. 2008ko ekitaldiaren amaieran, 62 pertsona ziren, eta, horietatik, musikariak ziren 51. Fundazioak bere hitzarmen kolektiboa dauka.
Era berean, kontusail honetan sartzen dira plantillaren osagarri, errefortzu eta ordezpen gisa egindako kontratazioak: 2008an, 539 kontratu egin zitzaizkion 382 pertsonari, eta guztizko iraupena 3.041 egunekoa izan zen.
· Kanpo-zerbitzuak.
Kanpo-zerbitzuen zenbatekoa dagokie autonomoak diren zenbait profesionali eginiko kontratuei; beraz, orkestraren konturako gizarte-segurantzaren pean egon gabe egiten dira.
Atal honetan sartzen dira zuzendari titularraz gain kontrataturiko zuzendariak eta bakarlariak.
Horrela, ba, 2008an kontratu hauek egin ziren:
	Zuzendariak
	22

	Bakarlariak
	31

	Hari- eta haize-ataletako bakarlariak
	39

	Concertinoak
	24

	Guztira
	116


· Entitatearen egoera.
Funts bereki negatiboak dauzkan fundazio bat existitzea inkongruentzia bat da, printzipioz.
Fundazio bat eratzen da fundazio-ondare batekin, zeinak, bestelako dirusarrera batzuekin batera, errenta batzuk sortzen baititu, fundazioa eratu zeneko helburuetara bideratzen direnak.
Hala ere, kasu honetan, fundazioak ez du funtzionatzen bere hornikuntzaren etekinen indarrez, baizik eta erakartzen dituen dirulaguntzen eta baliabideen ondorioz.
Ikuspegi finantzario batetik, fundazioak bere jarduerari eutsi ahalko dio halako epean non urtean-urtean behar adinako dirusarrerak ziurtatuta izanen baititu bere jarduera aurrera eraman ahal izateko eta funts bereki negatiboei aurre egiteko beharrezkoak zaizkion kredituek sorrarazten dituzten gastu finantzarioak jasan ahal izateko.
Egoera horren aurrean hauxe da gure gomendioa:
* Fundazioaren ondare-egoera onbideratzea
* Nafarroako Gobernuak aztertzea ea komeni den ondare negatiboa duen fundazio pribatu batean parte hartzea, dirulaguntzaren bitartez de facto kontrolatua izan daitekeena eta, parte-hartzearekin, nolabaiteko izaera publikoa hartzen duena. 
Txosten hau eman da araudi indardunak ezarritako izapide guztiak bete ondoren.
Iruñean, 2009ko abenduaren 14an
Lehendakaria, Luis Muñoz Garde

